
19

Veddeivan primma ûn fondo ricco e pin

De spunze, d'erbe lûcide, de coàli

D'ûn cô ciù vivo e vago do carmin,

De conchiglie e mosaici natûrali

E d'atre cose belle senza fìn

Là ne-i tortuosi e limpidi canali

Do gruppo de Bermûdde pittoresche

Ornæ de ciante sempre verdi e fresche.

Ma andando verso a Tramontaña a scena

In breve tempo a se cangiava tûtta;

Se a primma ne-ô so genere a l'ëa amena,

Tanta ciù l'ëa a seguente orrida e brûtta,

Quanto ciû a s'avanzava ne-a terrena

Zona ciù freida, scûa, sterile e mûtta,

Dove accubbiæ son tûtto l'anno a reo

Con ûn freido maiezzo a neive e ô zeo.

E dove appeña in pochi meixi e fusco

Se lascia vedde do re di astri ô raggio,

Dove solo ô lichene arreixa e ô musco,

Dove de ræo se sente l'equipaggio

D'uña barca da pesca, ô quæ ô va a ûn busco

Tristo armôu de pazienza e de coraggio,

O a voxe di abitanti de boreali

Tære infeconde, i miseri Esquimali.

O ô bêu muscaddo, l'orso gianco e ô lô,

I quæ in çimma d'ûn bricco, o zù ne-ô basso

Da valle ûrlan pe-a famme o per amô,

O valanga de neive o arco de giasso,

De questo cioè, quando ô se spacca, ô fô,

E de quella l'orribile fracasso,

Quando da-ô monte l'arrobbatta a-ô cian

O so mæximo peiso, o l'uragan.

